
Materia formasaun husi JSMP sei sai Matadalan ba Lideransa Suku Lissadila 

hodi prosesa kazu sira tuir idak-idak nia dalan 

Iha 29 Juñu 2017, Judicial System Monitoring Programme (JSMP), kontinua 
fasilita treinamentu ba xefe suku no membru konsellu suku iha Suku Lissadila, 
Postu Administrativu Maubara, Munisípiu Likísa. Treinamentu ne’e partisipa husi 
ema na’in 21 ne’ebé kompostu husi xefe suku, membru konsellu suku feto na’in 5 
no mane  na’in 16 ne’ebé idak-idak mai husi aldeia 7 hosi suku laran.  

Objetivu husi treinamentu ne’e maka atu habelar informasaun no hasa’e 
koñesimentu partisipante sira-nian kona-ba knaar órgaun soberanu sira-nian, 
partisipasaun públiku iha proseu halo lei no asesu ba justisa formál.  

Partisipante sira aprezenta problema ne’ebé sira infrenta no rezolve iha sira-nia 
komunidade rasik maka hanesan kazu abandona labarik sira, kazu violénsia 
doméstika, no violénsia seksuál nomós oinsa prosesa problema sira ne’e tuir dalan 
justisa formál.  

Partisipante sira mós hateten katak dalabarak ona mak sira rezolve kazu violénsia 
doméstika tuir dalan justisa informál ka tradisionál no sira la hatene katak ne’e 
krime públiku ne’ebé tenke denúnsia ba polisia ka Ministériu Públiku hodi prosesa 
iha Tribunál. Sira subliña katak ida-ne’e primeira vez sira simu formasaun hosi 



Rua Beco Lakateu, Aldeia Manu fuik,  
Suku Colmera, Administrativu Vera Cruz 

Dili Timor-Leste 
PoBox: 275, Telefone: 3323883 | 77295795 
Website: www.jsmp.tl, E-mail: info@jsmp.tl   

Facebook: www.facebook.com/timorleste.jsmp 
Twitter: @JSMPtl 

	
	

JSMP ho materia ne’ebé espesífiku no importante teb-tebes no sira sei uja hanesan 
matadalan ba sira kona-ba oinsa bele prosesa no rezolve kazu sira iha sira-nia 
komunidade.  

“Líderansa komunitáriu sira iha área rurál kaer responsabilidade barak no todan 
oioin maibé sira rasik falta tebes informasaun importante sira, liu-liu kona-ba sira-
nia kompeténsia rasik tuir lei hodi bele rezolve problema sira ne’ebé akontese iha 
sira-nia komunidade. Formasaun ne’e sei tulun sira atu hatene didiak kazu ne’ebé 
sira bele rezolve no kazu-sira ne’ebé sira la bele rezolve no tenke denúnsia ba 
polisia no Ministériu Públiku hodi prosesa tuir justisa formál’’ dehan Diretor JSMP 
Luis de Oliveria Sampaio. 

Xefe Suku Lissadila Sr. Fernando Lobo bainhira taka formasaun ne’e haktuir katak 
informasaun ka meteria ne’ebé hetan hosi JSMP ne’e sira sei uza atu bele rezolve 
problema iha sira-nia komunidade, nune’e kazu sira ne’ebé la tama iha sira-nia 
kompeténsia sei denúnsia ba polisia no MP hodi prosesa tuir dalan justisa formál.  

Tuir informasaun ne’ebé sira hetan iha formasaun ne’e katak kazu sira ne’ebé tama 
iha krime públiku bainhira sira rezolve de’it tuir justisa informal no la denúnsia ba 
polisia ka MP, sira mós komete krime ida kona-ba la partisipasaun.  

Xefe Suku ne’e mós enkoraza membru konsellu suku sira ne’ebé partisipa iha 
formasaun ne’e atu bele hatutan fali informasaun importantre sira ne’e ba 
komunidade sira ne’ebe la partisipa. Iha fatin hanesan fasilitadór mós fó hatene ba 
partisipante sira kona-ba kontaktu sira organizasaun sira ne’ebé bele fo asisténsia 
hodi asesu ba justisa formál hakerek ona iha manuál treinamentu nian.  

Durante treinamentu, komunidade sira fo atensaun másimu tebes hodi rona no 
hato’o sira nia preokupasaun relasiona ho kazu sira ne’ebé akontese iha sira-nia 
komunidade rasik. 

Aktividade ne’e realiza tanba hetan apoiu finanseiru husi Governu Austrália 
liuhosi AusAid. 

Atu hetan informasaun kle’an favór kontaktu:  

Luis de Oliveira Sampaio  
Diretór Ezekutivu JSMP  


